
МИНИСТЕРСТВО ЗА ТРАНСПОРТ И ВРСКИ 

Врз основа на член 40 став 6 од Законот за јавна чистота („Службен весник на Република Македонија“ бр. 111/08), 
министерот за транспорт и врски во согласност со министерот за правда донесе 

ПРАВИЛНИК  
ЗА УТВРДУВАЊЕ НА ВИДОТ, ВИСИНАТА И ЧИНЕЊЕТО НА ОПШТОКОРИСНАТА 

РАБОТА ЗА СЕКОЈ ПРЕКРШОК ОДДЕЛНО КАКО И НАЧИНОТ НА НЕЈЗИНОТО 
ИЗВРШУВАЊЕ 

Член 1 

Со овој правилник се утврдува видот, висината и чинењето на општокорисната работа за секој прекршок одделно 
како и начинот на нејзиното извршување. 

Член 2 

Општокорисната работа претставува начин за надминување на последиците од сторен прекршок. 

Член 3 

Општокорисна работа е:  
- чистење, метење и миење на јавни површини и отворени простори на јавни објекти;  
- чистење на снег во зимски услови на јавни површини;  
- собирање на смет на јавни површини и отворени простори на јавни објекти и сместување во садови за смет;  
- садење на садници на јавни површини и отворени простори на јавни објекти;  
- пошумување на голетини;  
- косење на трева од јавни зелени површини;  
- чистење на речни корита и канали и  
- помош на стари изнемоштени лица по домови. 

Член 4 

За прекршоците од член 31 став 5 од Законот за јавна чистота, висината на чинење на еден час општокорисна 
работа за чистење, метење и миење на јавни површини и отворени простори на јавни објекти изнесува 50,00 
денари, а за чистење на снег во зимски услови на јавни површини изнесува 70,00 денари. 

За прекршоците од член 33 од Законот за јавна чистота, висината на чинење на еден час општокорисна работа за 
собирање на смет на јавни површини и отворени простори на јавни објекти и сместување во садови за смет изнесува 
80,00 денари. 

За прекршоците од член 34 став 4 од Законот за јавна чистота, висината на чинење на еден час општокорисна 
работа за пошумување на голетини изнесува 100,00 денари, а за чистење на речни корита и канали изнесува 125,00 
денари. 

За прекршоците од член 36 од Законот за јавна чистота, висината на чинење на еден час општокориста работа, за 
садење на садници на јавни површини и отворени простори на јавни објекти изнесува 80,00 денари, за косење на 
трева од јавни зелени површини и за помош на стари и изнемоштени лица по домови, изнесува 90,00 денари. 

Член 5 

Општинскиот комунален инспектор, односно комуналниот инспектор на Град Скопје, униформираниот полициски 
службеник и комуналниот редар, сторителот на прекршокот за вршење на општокорисна работа, во рок од 8 дена од 
денот на сторениот прекршок писмено ќе го упати да се јави на субјектот кој ја одржува јавната чистота во 
општината, општините во градот Скопје и градот Скопје, заради извршување на општокорисната работа. 

Член 6 



Субјектот кој ја одржува јавната чистота на сторителот на прекршокот му обезбедува средства за извршување на 
општокорисната работа и зависно од потребите го упатува на извршување на пропишаниот вид општокорисна 
работа од член 4 на овој правилник, во зависност од сторениот прекршок. 

Член 7 

На сторителот на прекршокот по завршувањето на општокорисната работа му се издава потврда. 

Потврдата од став 1 на овој член сторителот на прекршокот во рок од 3 дена ја доставува до општинскиот комунален 
инспектор, односно комуналниот инспектор на Град Скопје, униформираниот полициски службеник или комуналниот 
редар, во зависност од тоа кој го упатил на вршење општокорисна работа. 

Член 8 

Сторителот на прекршокот кој прифатил извршување на општокорисна работа, а е во работен однос, 
општокорисната работа може да ја извршува пред и после работното време како и во неработни денови. 

Член 9 

Овој правилник влегува во сила со денот на објавување во „Службен весник на Република Македонија“. 

Министер за правда, Министер за транспорт и врски, 

Михајло Маневски, с.р. Миле Јанакиески, с.р. 

Бр. 07-5804/2 Бр. 01-10935 

16 септември 2008 година 16 септември 2008 година 

